7 Oktober 2007

AGTIENDE SONDAG IN KONINKRYKSTYD

liturgiese voorstel

Fokusteks:

Klaagliedere 1:1-6, 3:19-26

Ander tekste:

Psalm 37:1-9; 2 Timoteus 1:1-14; Lukas 17:5-10

Ander RCL tekste: 

Psalm 137; Habakuk 1:1-4, 2:1-4
Inleiding

Klaagliedere moet gelees word in die konteks van die verval van Jerusalem en die tempel, toe God se oordeel oor die moedswillige ontrou van die volk volledig in vervulling gegaan het (sien die Jeremiatekste van die vorige Sondae). Wat oorbly, is die onbedaarlike weeklaag, ontroosbare pyn en lyding van die volk toe alles tot niet gegaan het. Klaagliedere is in die Joodse skriflesings ook gebruik om die val van Jerusalem te “gedenk” – immers, die klag is ‘n wesenlike en sinvolle deel van die liturgie (vgl baie psalms, veral Ps 137). Juis in die klag gaan die horison van hoop op God weer oop (Klaagl 3:19-26). Die ander Skriflesings van die Sondag herinner ons daaraan om te midde van onreg op God te vertrou (Ps 37), in die geloof berge te versit (Luk 17:5-10) en die gawe van genade “aan te blaas” of op te wek (2 Tim 1:1-14). Die spel van klag tot hoop, van stil vertroue en vurige daadkrag moet die liturgie van hierdie Sondag in Koninkrykstyd stempel. Daarom word baie gebruik gemaak van response in die voorgestelde liturgie.

Diensorde

GOD VERSAMEL ONS VOOR HOM

Inleiding

Hoe reageer ons op God se straf oor al die onreg in die kerk en die wêreld? Hoe reageer ons op geweld?

Stilte

Votum

Gemeente:
Waarom lyk dit asof God my dan bly vergeet, my vir altyd verlaat het?

Voorganger:
Bekeer ons tot U, Here, dat ons bekeer kan wees.


Gee ons weer die bestaan van vroeër (Jer 1:7; 5:20, 21).

Seëngroet

Die Here is die hulp van die regverdiges.

Die Here sorg vir die lewe van die opregtes.

In tyd van nood sal hulle nie verleë staan nie (Ps 37:17-19).

Sang

Lied 308  “Neem my lewe, laat dit Heer”; NSG 260

Verootmoediging 

Gemeente:  
Ek het gedink dit is klaar met my en met my hoop op die Here. 


Die gedagte aan my ellende en ons vreemdelingskap is soos gal en gif vir my;  


as ek daaroor nadink, draai my gedagtes vas (Klaagl 3:18-20).

Voorganger:
Deur die liefde van die Here het ons nie vergaan nie.  


Daar is geen einde aan sy ontferming nie, dit is elke môre nuut  (Klaagl 3:22, 23).

Gemeente: 
Die Here is my lewe, daarom hoop ek op Hom  (Klaagl 3:24).

Sang

Lied 309  “My lewe bly aan U gewy”; NSG 267

Wet

Die wet as reël van dankbaarheid: Lees voor uit Psalm 37:3-7a en veral vers 23.

Doop 

In die doop/doopherinnering word daarop gewys dat die doop sowel ‘n goddelike aanklag as ‘n menslike klag is. In die doop word ons letterlik in die klag verskrik, in die dood begrawe (Rom 6:4). Maar in Christus breek juis midde-in die dood die hoop deur, word die weg gebaan vir nuwe lewensvreugde. Hier kan gedeeltes van Psalm 37 en 2 Timoteus 1 aangehaal word.

Sang

 Lied 292  “My enigste troos”; NSG 317

DIENS VAN DIE WOORD

Gebed by die opening van die Woord

Lied 257 “O Heer maak oop my hart se poort”; NSG 332

Skriflesing

Prediking

DIENS VAN DIE TAFEL

Die nagmaal is net soos die doop ‘n herinnering sowel aan die klag oor die sonde, die oproep tot berou, as die uitnodiging tot ‘n nuwe lewe in dankbaarheid vir die verlossing. Die nagmaal is inderdaad die blaasbalk wat ons aanvuur tot nuwe daadkrag  (2 Tim 1:6 en ook Luk 17:5 en 6).

Offergawes

Intersessiegebed

Geloofsbelydenis

Lied 260:6, 7, 11 “Ek glo in God die Vader”; NSG 348

UITSENDING

Die gemeente sing Lied 454  “Vader ons eer U”; NSG 355-356  “Amen”.

PREEKSTUDIE – KLAAGLIEDERE 3:19-26

Teks

Van Selms meen dat Klaagliedere 3 die klag is van `n Judese koning wat deur die Babiloniërs verneder is en nie meer as koning erken word nie. Dis egter onmoontlik om die identiteit van die klaer bo alle twyfel te bepaal. Daarom is dit beter om die gedig gewoon te lees as die klaaglied van `n enkeling wat ontsaglike pyn en lyding ervaar as gevolg van die nasionale ramp wat hom en sy volk getref het. Hy staan hier in solidariteit met die verstote Godsvolk, wat ná die katastrofe van 587 vC alle hoop verloor het (Kraus).

1.  Die lyding van die klaer word in 1-3 in algemene terme beskryf. Hy word die donker ingejaag. In die Ou Testament is donkerte die oord van godverlatenheid en hopeloosheid.

2.  Vanaf vers 4 word die lyding nader omskryf en gebruik die digter verskillende metafore om die intensiteit van die nood uit te druk. Soos vyande `n stad omsingel met hul strydwaens en stormramme, so word hy ook omsingel met bitterheid en swaarkry (5). Volgens 6 word hy selfs verban na die doderyk – vir die Ou-Testamentiese gelowige die dieptepunt van godverlatenheid.

3.  In 7 word sy lyding beskryf as `n tronk waarin hy sit. Hy kan nie uitkom nie en is vasgeketting. Sy gebid en geskreeu help ook nie (8). Soos Veldkamp dit stel: Die hemel het vir hom `n stuk ondeurdringbare koper geword. In 10 word Jahwe vergelyk met roofdiere wat die digter wil aanval en verskeur. In 11 is Jahwe `n boogskutter wat sy pyle op hom afskiet en hom dodelik tref. Jahwe word hier geteken as `n vyand wat teenoor hom staan en koelbloedig wil vernietig.

4.  In 15 en 16 word Jahwe vergelyk met `n wrede gasheer wat hom nie aan die protokol van die Ou Nabye-Ooste steur nie, maar sy honger gas bitter en slegte kos voer wat hy nie kan inkry nie – só maak God met hom. Ver weg van die sorgsame gasheer van Psalm 23! Dapper en gewaagde beelde word ingespan om die onverstaanbare handelinge van Jahwe te beskryf. Die prediker sal goed doen om dié metafore nie te versag nie, maar juis in die preek te ontgin. 

Veral Westermann het insiggewend geskryf oor die plek en funksie van die klag in die Ou Testament (vgl sy Theologie van het Oude Testament. Hy toon aan dat die klag wesenlik deel uitmaak van die lewe met God: “… van de eerste tot de laatste bladzijde hoort in het Oude Testament het roepen in nood, de schreeuw uit de diepte bij dat, wat er tussen mens en God gebeurt.” `n Kerk wat net “worship” en lofliedere sing, doen iets baie anders as wat die Bybel self doen.

5.  Dit is belangrik om raak te sien dat dit God is wat hom al dié dinge aandoen. In 17 word die “hy” van 1-16 geïdentifiseer: “U het my siel van die vrede verstoot …” (vgl die 1933/53-AV en die Masoretiese teks). Vers 38 sê uitdruklik: Is dit nie op bevel van die Allerhoogste dat die kwaad sowel as die goeie te voorskyn kom nie?
Klaagliedere ken dus nie `n dualisme tussen goed en kwaad nie. Daar is nie `n selfstandige bose mag los van God wat ons bykom wanneer Hy nie kyk nie. Ook lyding staan nie los van God se beskikking en beheer nie. Klaagliedere klop met die belydenis van die Heidelbergse Kategismus Sondag 10, dat voor- én teenspoed, nie per toeval nie, maar uit God se vaderhand na ons toe kom. God “stry” nie hier met ander magte om beheer nie. Hy alleen is in beheer van sy skepping en sy skepsels. In Deist se woorde: “Ons moet onthou dat in die Ou Testament die heelal één is en onder die bestuur van één God staan … dit was juis hierdie monoteïsme wat mense moed gegee het om te leef: dis nie ‘n ‘tweede mag’ wat in die wêreld oorneem as dit sleg gaan nie.”

Ook Van de Beek wys op die probleme wat ontstaan as jy God net wil verbind met die goeie wat oor ons kom. Hy skryf: “Als we God beperken tot ervaringen van het goede heeft Hij een marginaal bestaan in de wereld. Dan kun je de wereld nauwelijks zijn wereld noemen. Dan is het een wereld van een vreemde God, waarin Hij zo af en toe binnenbreekt.”

6.  In 21 kom `n wending. In 18 dink die digter nog by homself: Dit is klaar met my en met my hoop op die Here. Maar in 21 is `n beweging van vertwyfeling na hoop: “dit” sal ek ter harte neem … z’at (dit) ontvang al die klem in die vers en dui die oorsprong en fondament van die nuutgevonde hoop aan. In 22 word “dit” nader omskryf: Die liefde (Heb gesed) en ontferming (Heb rachum) van die Here het geen einde nie. Daarom sal hy bly hoop.

Dit is belangrik dat hier geen besondere geloofsoorwinning of geestelike deurbraak plaasvind nie (Kraus). Dis ook nie asof die digter homself  “regruk” en weer in geloof “inpraat” nie. Hy maak hom gewoon weer vas aan `n eeue oue belydenis: God is getrou. Hy herinner homself aan die getrouheid en liefde van God in die verlede, en dít laat hom weer hoop. Ofskoon God in lyding lyk soos `n vyand wat jou wil uitwis, staan dit vas: Sy goedheid en ontferming word nie deur lyding uitgekanselleer nie. Dit het geen einde nie. Die feit dat die digter (en sy mense) hoegenaamd “leef”, is aan die trou (Heb gesed) van God te danke. Dat hulle hoegenaamd leef en nie óók uitgewis is nie, wys dat God se medelye (Heb rachum) nog nie opgehou het nie. So bestendig soos die son wat elke môre opkom, só bestendig en betroubaar is God (23).

7.  Wat hier bykom, is die wete dat die Here sy “erfdeel” is (24). Dit is `n belangrike woord wat sy agtergrond in die verdeling van die land het (vgl Num 18). Elke stam het sy deel (Heb cheleq) gekry, behalwe die priesters: hulle erfdeel was Jahwe self. Die digter wil dus sê dat hy wel God se gawes (land, tempel, koning, ens) kwyt is, maar nie God self nie. God is al wat uit die ruïnes van Jerusalem gered kon word (Deist). Soos die land en die grond sekuriteit verskaf, so is Jahwe sy lewensgrond waarop hy kan vertrou. Daarom kan hy weer hoop.

Omdat God sy deel is, kan hy ook geduldig wag dat die Here weer ingryp en help (26-28). Geduld (lett: swyg) hier het niks te doen met fatalisme of `n slaafse onderdanigheid nie, maar met `n vrywillige buig onder die oordeel van God én `n hoopvolle uitstrek na die hulp en redding van God in die toekoms.

Dis ook belangrik om daarop te let dat die hoop wat in 21ev verwoord word, geen triomfantalisme is nie. Hier is geen sprake in Klaagliedere 3 van `n theologiae gloria nie, eerder `n theologiae crucis – `n teologie van gebrokenheid. Die hoop van die digter bly broos en breekbaar. Hier is geen goedkoop waarborge nie. Hy maak ook geen aanspraak op God se redding nie: “Miskien is daar hoop …” (29). Al wat hy het is God se beloftes, maar dit is vir hom genoeg.

8.  In 31-33 word die hoop verder begrond met drie ki-sinne:

a.  Die Here verstoot ‘n mens nie vir altyd nie (31);

b.  Wanneer God geslaan het, kry Hy gou jammer (32);

c.  Dit is teen sy sin dat Hy mense in ellende en beproewing bring (33).

Die toornige handelinge van God is – in Luther se woorde – opus alienum Dei. Dit kom nie uit die hart van God nie. Sy hart is veel eerder die bron van liefde en ontferming. Daarom kan die leed met geduld verdra word.

9.  Ná sy klag (1-18) en nuutgevonde hoop en vertroue (21-33) kan die digter weer positief dink en voorsien hoe die Here die hopelose situasie van die hede in `n hoopvolle situasie gaan verander (34-66).

Dit is belangrik dat die misterie van pyn in Klaagliedere nie opgelos word nie. Geen logiese antwoord word op die vraag na lyding gegee nie. Al wat gebeur, is dat die bidder eerlik sy klag uitstort en uit dié worsteling groei nuwe hoop. Hy maak hom opnuut vas aan die geloofstradisie; God was nog altyd getrou in die verlede. Al slaan Hy, troos Hy ook weer. Al breek Hy af, bou Hy weer op. Lyding is nie vir altyd nie. God se “aard” is om te help waar daar gely word. Daarom kan ‘n mens hoop hê in lyding. As Nuwe-Testamentiese gelowiges het ons natuurlik die hoogtepunt van God se trou in die kruis en opstanding van Jesus Christus beleef. As ons deur die bril van die Christusgebeure na Klaagliedere 3 kyk, kan ons saam met die digter sê (22-23): “deur die liefde van die Here het ons nie vergaan nie; daar is geen einde aan sy ontferming nie; dit is elke môre nuut.” 

Konteks

Die boek Klaagliedere bestaan uit vyf akrostiese (alfabetiese) gedigte. In so `n gedig word die letters van die alfabet benut om `n bepaalde struktuur te ontwikkel. Klaagliedere 3 bestaan byvoorbeeld uit 22 strofes waar die reëls van elke strofe met `n volgende letter van die Hebreeuse alfabet begin. Daaruit blyk die poëtiese vakmanskap van die skrywer. Die boek is kunstig saamgestel en opgebou. Die poëtiese struktuur van die boek beteken ook dat elke gedig uniek is met `n eie boodskap. In hierdie preekstudie word net op Klaagliedere 3 gefokus. Dit moet in gedagte gehou word dat Klaagliedere 3 één, selfstandige perikoop vorm. Daar kan nie oor 3:19-26 gepreek word sonder om die hele hoofstuk eksegeties te ondersoek nie. Die geheel moet in ag geneem word om die boodskap van 3:19-26 te verstaan. Die vertroue in 19-26 verwoord, spruit immers uit die klag wat in 1-18 geformuleer word.

Elkeen van die 5 gedigte is `n “klaagpsalm”. Die metrum wat deurgaans in die boek voorkom, is die 3 + 2 qina-metrum wat kenmerkend is van die klaaglied. Beide die individuele en kollektiewe klaaglied kom in die boek voor. Hier in Klaagliedere 3 is `n enkeling aan die woord wat sy nood en hartseer bekla. Daarby moet ‘n mens egter ook onthou wat Kraus sê: “Alles wat in Klaagliedere 3 gesê word, geld ook die gemeente van God, wat … sonder die hulp van hulle God leef.” 
Die historiese konteks moet ook in ag geneem word. Die boek fokus op die vernietiging van Jerusalem (vgl 1:1-12). Daar bestaan konsensus onder geleerdes dat Klaagliedere tydens die Babiloniese ballingskap ontstaan het (vgl Le Roux vir `n volledige oorsig oor die Sitz im Leben). In 587 vC het Nebukadnesar se leërs Jerusalem binnegeval, die tempel geplunder en `n groot deel van die volk in ballingskap weggevoer. Die mense van Klaagliedere het alles verloor: hulle land, tempel én koning. Ook hulle geloof in God is geskud. Hulle het geglo dat God in die tempel teenwoordig is. Hulle het elke dag in die tempel gehoor dat God aan hulle kant is, dat daar vir altyd iemand op die troon van Dawid sal sit. En nou lê die tempel in puin. Hulle teologiese sekerhede lê aan skerwe. Soos Le Roux dit stel: “‘n Hele teologie het op ‘n warm somersdag in Augustus 587 saam met die mure van Jerusalem in duie gestort … hoe verskriklik moes dit nie vir die mense van Jerusalem gewees het nie! Die ruïnes van die tempel, die paleis en die stad het op `n harde manier die broosheid van `n eeuelange teologie geïllustreer.” In Klaagliedere hoor ons die stem van `n platgeslane gemeenskap. By gebrek aan `n teologie om hulle deur die krisis te dra, laat die skrywers die klem op hulle eie lyding val en skryf hulle liedere waarin dié lyding telkens in besonderhede beskryf word.

Dié traumatiese tyd in Israel se geskiedenis word vandag nog deur die Joodse gemeenskap gedenk as Tisha b’Av, die negende dag van die maand Av, iewers tussen einde Julie en begin Augustus. Kraus en Bandstra wys verder daarop dat die gedigte in Klaagliedere waarskynlik oorspronklik in die kultus gefunksioneer het en in die liturgie gesing is.

Tradisioneel is Jeremia geïdentifiseer as die skrywer van Klaagliedere as gevolg van ooreenkomste met sy persoonlike belydenisse. Daar is egter geen beslissende getuienis dat Jeremia wel die outeur is nie (vgl Hillers vir oortuigende argumente oor die anonimiteit van Klaagliedere). Die kwessie van outeurskap het egter geen noemenswaardige impak op die eksegese of prediking van die boek nie.

Preekvoorstel

Ons hoor dikwels in die Ou Testament dat God sy volk aankla vanweë hulle sonde en ongehoorsaamheid. Dink maar aan `n gedeelte soos Miga 6 waar God selfs die berge as getuies roep in sy hofsaak teen die volk. So word die volk dikwels tot verantwoording geroep vir hulle dade. In Klaagliedere 3 word die rolle egter omgekeer. God staan hier as ’t ware in die beskuldigdebank. Hy word daarvan aangekla dat Hy sy volk vergeet het.

Die historiese agtergrond van die boek kan hier kortliks verduidelik word. Israel was daarvan oortuig dat God hulle nooit in die steek sal laat nie. Hulle land, hulle tempel, hulle stad en hulle koning was vir hulle die bewyse dat God by hulle is. Toe gebeur dit op `n warm somersdag in 587 vC. Die stad word deur die Babiloniërs ingeneem en hulle verloor alles. Hulle geloof het saam met die mure van Jerusalem in duie gestort. Dit is waaroor Klaagliedere 3 gaan; `n rou kreet uit die hart van iemand wat in God teleurgesteld is. God word van verraad aangekla. Die prediker kan aan die hand van die metafore in 1-18 verduidelik dat God vir die digter `n gevaarlike vyand geword het. God het hom geslaan. God maak die lewe vir hom bitter. God het teen sy volk gedraai.

Die digter is pynlik eerlik. Hy hou niks terug nie. Hy verwoord sy pyn op ‘n manier wat vir ons selfs skokkend klink (vgl veral die beelde in 10-12 van die roofdiere en die boogskutter). Dít is egter deel van geloof. Geloof is nie om altyd alles te weet en van alles seker te wees nie. Geloof  is nie om gedurig te sing: “Wenners, wenners, wenners sal ons wees …” nie. Geloof is om soms in die donker te sit (6) en nie her- of derwaarts te weet nie. Geloof is om soms in die vreemde God vas te loop. Geloof is soms `n geveg mét God óm God. Die gemeente moet uitgenooi word om ook hulle ervarings van God se afwesigheid eerlik te verwoord sonder om daaroor skuldig te voel.

Ons moet ook versigtig wees om mense wat met God veg, te veroordeel. Christene was baie ontsteld oor `n lid van ‘n jong Afrikaanse rockgroep wat God na bewering gevloek het. Briewe is geskryf en petisies opgestel om hulle konserte te boikot. Maar is dit die weg wat die Bybel vir ons wys? Moet ons nie eerder probeer verstaan wat agter dié vloek sit nie? Miskien is dit ook deel van `n worsteling om God te probeer verstaan. En so `n eerlike worsteling met God kan juis lei tot `n nuwe ontmoeting met God.

Dit is ook wat in Klaagliedere 3 gebeur. Die geveg met God bring nuwe perspektiewe. Hoop word uit die wanhoop gebore. Dis belangrik dat die wending in 21 nie kom as gevolg van `n bonatuurlike ervaring of ingreep van God nie. Die digter maak hom doodgewoon weer vas aan sy geloofstradisie. Hy kyk terug en sien die Here se liefde en ontferming in die geskiedenis raak. Die God wat kasty, is ook die God wat nog altyd daar was en gered het. Die vreemde God wat slaan en verskeur, is ook die geopenbaarde God wat seën en verlos. Daarom is daar hoop. Boonop is die Here sy “deel” (24). Belangriker as die gawes wat God gee, is God self. Om Hom te ken is die hoogste vreugde.

Daarom kan ons in die tyd van twyfel en aanvegting geduldig op God bly wag (26). Geloof is om in die angs te kan sê: Miskien is daar hoop, en om met dié bietjie hoop te bly wag op die geopenbaarde God in die wete dat dit nie sy aard is om ellende aan te doen nie, maar om te troos (Deist).

